
STURISTIK XIZMАTLАRINING 

O‘ZIGА XOS XUSUSIYATLАRI VА 
MАRKETING TАDQIQOTLАRI

Berdiqulova Iroda Rayimqulovna
Samarqand iqtisodiyot va servis instituti, katta o‘qituvchisi

Annotatsiуa: Ushbu maqolada turistik xizmatlarning o‘ziga xos xususiyatlari, turizm sohasidagi mavjud maʼlumotlar man-
balari, turizm sohasida olib boriladigan tadqiqotlar va undagi bosqichlar, tadqiqotlar olib borishdagi birlamchi va ikkilamchi 
maʼlumotlar batafsil yoritib o‘tilgan.

Kalit so‘zlar: Turizm, maʼlumotlar manbai, turistik xizmatlar, turis ik tadqiqotlar, saqlash, baho, mavsumiy tebranish, ishlab 
chiqaruvchi, menejer, marketing tadqiqotlari, turistik firmalar, hisobot, nazorat.
Abstraсt: This article describes in detail the characteristics of tourism services, available sources of information in the field 
of tourism, research in the field of tourism and the sequence of stages in it, primary and secondary data when conducting 
research.

Keу words: Tourism, data source, tourism services, tourism research, storage, evaluation, seasonal fluctuations, manu-
facturer, manager, marketing research, travel companies, report, control.
Аннотация: В данной статье подробно описаны характеристики туристических услуг, доступные источники инфор-
мации в сфере туризма, исследования в сфере туризма и последовательность этапов в них, первичные и вто-
ричные данные при проведении исследований.

Ключевые слова: Туризм, источник данных, туристические услуги, туристические исследования, хранение, 
оценка, сезонные колебания, производитель, менеджер, маркетинговые исследования, туристические фирмы, 
отчет, контроль.

K I R I S H
Bugungi kunda mamlakatimizda iqtisodiy islohotlarni amalga oshirilishi jarayonida turizmni rivojlantirish 

bo‘yicha juda yirik salohiyatlar mavjud. Shuningdek, O‘zbekiston Respublikasida ham boshqa chet el mam-
lakatlaridagi kabi turizmning o‘ziga xos jihatlari, xususiyatlari aks etgan bo‘lib, bunda statistik va tahliliy tad-
qiqotlarni amalga oshirish uchun kerakli ma’lumotlar manbaidan foydalanish lozim bo‘ladi.

A D A B I Y O T L A R  T A H L I L I
Turizm bozori va uning asosiy yo‘nalishlarini o‘rganar ekanmiz, biz albatta yana mutaxassis olimlar 

tomonidan keltirilgan turli qarashlar konsepsiyasiga to‘xtalib o‘tamiz. Jumladan, professor F.K.Kamilova turizm 
bozoriga shunday ta’rif beradi: “Turizm bozori keng ma’noda turistik maxsulotni oldi – sotdi bitimlari (turlar, 
aloxida turizm xizmatlari yoki turistlar uchun mollar) bo‘lib o‘tadigan joyini bildiradi1”” 

T A D Q I Q O T  M E T O D O L O G I YA S I
Mazkur tadqiqotni amalga oshirish jarayonida ilmiy bilishning tizimli yondashuv, induksiya va deduksiya, 

monografik kuzatuv, statistik abstrakt mantiqiy fikrlash va istiqbolli prognozlash, usullaridan keng foydalanilgan.

1 Kamilova F. K. Turizm iqtisodi va uni tashkil etish. – Toshkent. TDIU, 2005.

T A H L I L  V A  N A T I J A L A R
Umuman olganda turistik xizmatlar 7 xil bo‘lib, bir-biridan farq qiluvchi xususiyatlarga ega:
1. Saqlash imkoniyatining yo‘qligi. Mehmonxona yoki samolyotdagi joylarga talab bo‘lmagan paytda ularni 

kelajakdagi savdosi uchun saqlab qo‘yib bo‘lmaydi. Shu bois menejerlar ushbu qisqa muddat ichida 
mavjud xizmatlarga talabni ko‘paytirish uchun o‘z kuchlarini safarbar qilishlari lozim bo‘ladi.

2. Xizmatga oldindan baho berib bo‘lmasligi. Turmahsulotni baholovchi o‘lchov birligining yo‘qligi. Mahsu-
lotni sotib olib uni iste’mol qilmaguncha uning sifatiga baho berib bo‘lmaydi. Shuning uchun iste’mol-
chilar uchun asosiy narsa bu firmaning bozordagi o‘rni va mahsulotining mavqeidir.

3. Mavsumiy tebranishlarga moyilligi. Turfirmalarning marketing bilan bog‘liq tadqiqotlari ayni mavsumda 
va mavsum oralig‘ida bir-biridan farqlanib turadi. Mavsumdan tashqari paytlarda talabni maromiylash-
tirish uchun qo‘shimcha chora-tadbirlarni amalga oshirish kerak bo‘ladi: pasaytirilgan narxlar, turli xil 
qo‘shimcha xizmatlar, turizmda taklifning diversifikatsiyalashuvi.

4. Aniq bir joyga qattiq bog‘lanib qolish (turbazaga, aeroportga, chunki bularni boshqa joyga ko‘chirib 
o‘tishning iloji yo‘q).

5. Turizm xizmatining sotilishi bilan uning iste’moli orasidagi vaqtning nomutanosibligi. Turizmda tovarlar 
iste’mol qilingunga qadar bir oy ilgari xarid qilinadi. Ushbu holatda xarid qilib olinishi lozim bo‘lgan 
turmahsulot bo‘yicha e’lon qilingan reklamadagi ma’lumotlar katta ahamiyatga egadir. Turmahsulot 
savdosi jarayonida ma’lumotlarning ishonchliligi va turmahsulotga qo‘yilgan narx bilan uning sifati o‘rta-
sidagi o‘zaro mutanosiblik juda katta ahamiyat kasb etadi.

6. Turizm bozorida turmahsulotni ishlab chiqaruvchi bilan iste’molchi orasidagi hudud bir-biri bilan bog‘lan-
magan. Bunda ma’lumotlar almashinuvi va reklama bo‘yicha olib boriladigan tadbirlar ancha keng qam-
rovli darajada olib borilishi lozim bo‘ladi.

7. Turmahsulotni xarid qilish uchun turist ma’lum masofani bosib o‘tadi.
Turizmda ishlab chiqaruvchi – bu turli xil maqsaddagi bir nechta mustaqil va ixtisosligi bo‘yicha bir-biridan 

farqlanuvchi maxsus turistik tashkilotlardir (turoperatorlar, turagentlar, mehmonxonalar, restoranlar va h.k.).
Turizm – bu murakkab tizim bo‘lib, iqtisodiyotning, siyosatning, ijtimoiy munosabatlarning, atrof-muhit-

ning va madaniyatning simbiozi bo‘lib xizmat qiladi. Shuning uchun ham marketing tadqiqotlarida ijobiy 
samaraga erishish uchun ushbu marketing tadqiqotlarini turizm sohasidagi turli xil tashkilotlari bilan o‘zaro 
muvofiqlashtirgan holda olib borish lozim bo‘ladi.

Turizm sohasidagi marketing umumiy tizimining tarkibiy qismlari quyidagilarda o‘z aksini topadi: davlat, 
mahalliy hukumat organlari, milliy va hududiy turizm tashkilotlari va firmalari. Turizm sohasida olib borilayotgan 
tadqiqotlar turizmda faoliyat ko‘rsatayotgan menejerlar uchun to‘g‘ri boshqaruv qarorlarini qabul qilish uchun 
ma’lumotlar bazasi bo‘lib xizmat qiladi.

Bunday tadqiqotlar quyidagilarni aniqlashga imkon beradi:
● biznesni samarali olib borishga salbiy ta’sir qiluvchi omillar;
● salbiy muammolarning kelib chiqish sabablari va ularni bartaraf qilish yo‘llari;
● turizm bozorining kelajakdagi istiqboli.
Shuningdek tadqiqotlar natijasida: yangi imkoniyatlarni aniqlab olish; biznesni samarali olib borish yo‘llarini 

o‘rganish; bozor talabini to‘liq o‘rganish va bozordagi doimiy o‘zgarishlardan kelib chiqadigan xatarlar darajasini 
birmuncha pasaytirish imkonini beradi. Boshqaruv qarorlarini qabul qilish jarayonida xatarlar darajasini pasay-
tirish yo‘llarini aniqlab bera oladigan tadqiqotlar natijasi turizm tashkilotlarining kelajakdagi istiqbolini ma’lum 
darajada ta’minlaydi. Barcha boshqaruv qarorlari olib borilgan marketing tadqiqotlari natijasini inobatga olgan 
holda qabul qilinishi lozim.

Turistik firmalar ikki turdagi tadqiqotlarni olib borishi mumkin:
1) joriy tadqiqot, turizm bozorida ahamiyatga molik bo‘lgan barcha o‘zgarishlar ko‘rsatkichlarini aniqlash 

maqsadida domiy ravishda o‘tkazilib turiladi (firma atrofida ro‘y berayotgan juda kichik, ahamiyatsizdek 
tuyulgan o‘zgarishlar ham boshqaruv qarorlari natijasiga ta’sir qilishi mumkin);

2) turizm bozoridagi o‘zgarishlarni tahlil qilish yoki taklif darajasini tekshirib ko‘rish maqsadida aniq bir 
muammo ustida tadqiqot olib borish.

Turizmda olib boriladigan marketing tadqiqotlaridan ko‘zlangan maqsad:
1. Ahamiyatga molik bo‘lgan muammolarni aniqlash. Biznes bilan bog‘liq kunlik faoliyatning o‘ta shid-

datli bo‘lishi tufayli, ijrochilar uchun faoliyatning muammoli sohalariga e’tiborini ajratishiga juda kam 
vaqt qoladi. Bunday e’tborsizliklar firmaning kelajakdagi muvaffaqiyatiga salbiy ta’sir qilishi mumkin. 
Biznesning samarali faoliyatiga salbiy ta’sir qilayotgan muammolar va omillarning aniqlanishi ko‘pincha 
olib borilgan tadqiqotlarning boshqaruv jarayoniga kiritayotgan badali kabi baholanadi.

2. Turistik firma va uning maqsadli bozorlari o‘rtasidagi aloqalarning qo‘llab-quvvatlanishi. 
Tu rizmda olib borilayotgan tadqiqotlar firmaning kelajakdagi o‘sish sur’atini belgilab berish bilan birga, 

beradi. Tadqiqotlar turizm bozorida kutilmagan xatarlar yuz berishi ehtimolini pasaytiradi. Doimiy tad-
qiqotlarning olib borilishi bozordagi o‘zgarishlar tufayli ushbu bozorda eskirib bo‘lgan tovarlarni firma 
tomonidan ishlab chiqarilishining oldini oladi.

3. Xarajatlarning kamayishi. Tadqiqotlar biznes uchun samarali usullarni aniqlash va samarasiz usullarni 
bartaraf qilish yo‘llarini topishga yordam beradi.

4. Foydaning yangi manbalarini axtarib topish. Tadqiqotlar yangi bozorlarni ochishga va allaqachon 
savdoda bo‘lgan yangi mahsulotlarni hamda ulardan foydalanishning yangicha usullarini topishga 
yordam beradi.

5. Savdoni bir maromda olib borishga ko‘maklashadi. Tadqiqot natijalari nafaqat aniq bir firmaning, 
balki, ushbu natijalar butun bir ommaning ham e’tiborini o‘ziga jalb qilishi mumkin. Ushbu tadqiqot nati-
jalari reklama agentliklarida va savdo munosabatlarini bir maromga keltirishda foydalanilishi mumkin. 
Bu avvalo, mahsulot va xizmatlar bilan iste’molchilar o‘rtasidagi munosabatlarni o‘rganishda olib boril-
adigan tadqiqotlarga, shuningdek, aniq bir tovar va xizmatlarga iste’molchilar tomonidan baho beri-
lishida olib boriladigan izlanishlarga taalluqlidir.

6. Xaridorlar tomonidan bildiriladigan hayrixohlikni ifodalovchi munosabatlarni shakllantirish. 
Turizm bozori iste’molchilari turistik firmalar tomonidan olib borilayotgan tadqiqotlarga ijobiy munosa bat 
bildiradi. Ularning fikricha, turizm faoliyati bilan shug‘ullanuvchi bunday firmalar tomonidan olib 
borilayotgan tadqiqotlar iste’molchilarning to‘liq ehtiyojini qondiruvchi mahsulot yoki xizmat turlarini 
yaratish uchun yo‘naltirilgandir.

Turizm tadqiqotlarini olib borish jarayoni quyidagi bosqichlarda o‘z ifodasini topgan:
■ Muammolarni aniqlash. Avvalo mavjud muammolarni aniqlab olib, so‘ngra tadqiqot maqsadini shakl-

lantirish lozim. Ushbu maqsadlar qidiruvga xos bo‘lib, muammoni bartaraf qilish bo‘yicha birlamchi 
ma’lumotlarni jamlashga yo‘naltirilgan bo‘ladi; ular esa o‘z navbatida gipotezaning paydo bo‘lishiga 
yordam beradi.

■ Vaziyatli tahlilning olib borilishi. Ushbu bosqichda mavjud muammoga taalluqli bo‘lgan barcha 
ma’lumotlar jamlanadi va qayta ishlanadi. Ushbu bosqichdagi asosiy maqsad – bunday vaziyatning 
boshqa bir firmada ham bo‘lmaganligini aniqlash va muammoni bartaraf qilish yo‘llarini qo‘ldan chiqarib 
yubormaslik.

Vaziyatli tahlil – bu ma’lum bir mahsulot turiga, sanoatga, bozorga, raqobatchilarga, reklamaga, iste’mol-
chilarga, mahsulot va xizmatlarni yetkazib beruvchilarga, texnika-texnologiyaga, iqtisodiyotga, siyosiy holatga 
taalluqli bo‘lgan barcha ma’lumotlarni batafsil ravishda axtarib topishga yo‘naltirilgan jarayondir. Mavjud muam-
molar bo‘yicha batafsil ma’lumotga ega bo‘lish, ularning kelib chiqish sabablarini aniqlash imkonini beradi. 
Agarda turizm tashkilotlarining ichki muhiti, uning maqsadi, strategiyasi, intilishlari, mavjud resurslari va shu 
bilan birga unda belgilab qo‘yilgan ta’qiqlashlar to‘liq aniqlangan bo‘lsa, olib borilgan tadqikotlar firma uchun 
ma’lum darajada samara keltirishi mumkin.

Ushbu muammolarga tegishli bo‘lgan ma’lumotlarni qo‘lga kiritish bilan birga, uning boshqa manbaalarini 
ham ko‘rib chiqish lozim, toki bunday ma’lumotlarni mijozlar bilan, distribyuterlar bilan va turizm sohasining 
boshqa shaxslari bilan bo‘ladigan suhbatlardan olish mumkin. Vaziyatli tahlilni olib borishda va ma’lumotlarni 
yig‘ish jarayonida ta’kidlab o‘tilgan takliflar albatta tekshirishni talab qiladi.

■ Tadqiqotlarni olib borish sxemasini ishlab chiqish. Tegishli ma’lumotlar yig‘ilib, muammolar aniqlan-
gandan so‘ng tadqiqotlarni olib borish uchun aniq bir rejalar tuzillishi mumkin. Tadqiqotlar jarayonining 
yadrosi bo‘lmish ushbu bosqichda gipotezalar ishlab chiqilib, ular birma-bir tekshiriladi, kerakli ma’lu-
motlar manbai aniqlanadi. Agarda hududlararo tadqiqotlarni olib borish lozim bo‘lsa, unda ma’lumotlar 
yana qayta ko‘rib chiqiladi, kerakli yo‘riqnomalar, kodlashtirish va jadvalni tuzish usullari ishlab chiqiladi. 
Xullas, ish yakunida oldindan aniqlangan elementlarni tekshirib chiqish uchun qo‘shimcha izlanishlar 
olib boriladi. Olingan natijalar asosida batafsil ravishda tuzilgan reja tadqiqotchilarga taqdim qilinadi va 
har qanday malakali ishtirokchi ushbu reja asosida ish olib boradi.

■ Ma’lumotlarni yig‘ish. Agarda birlamchi ma’lumotlarni ikkilamchi ma’lumotlar manbaidan olish imkoni-
yati bo‘lsa, firmaning o‘zida tadqiqotlarni olib borish mumkin bo‘ladi. Biroq, birlamchi ma’lumotlarni 
yig‘ishda hududlararo haqiqiy tadqiqotlar olib borilishi lozim bo‘ladi. Bunda asosan kuzatish, anketa 
so‘rov yoki eksperiment o‘tkazish usullaridan foydalaniladi. Ma’lumotlarni yig‘ishdagi yutuq asosan 
hududlararo olib briladigan tadqiqotlarning sifatiga, tadqiqotchilarning malakasi darajasiga ham 
bog‘liqdir.

■ Ma’lumotlarni jadval ko‘rinishida taqdim qilish va tahlil. Ma’lumotlar yig‘ilib bo‘lganidan so‘ng ular 
kodlanishi, jadval ko‘rinishida aks ettirilishi va tahlil qilinishi lozim. Ushbu va bundan oldingi bosqichlarda 
olib borilgan tadqiqotlarda juda katta ehtiyotlilik talab qilinadi. Agarda ma’lumotlarni jamlash, jadvalni 
tuzish va uning tahlili tegishli tarzda olib borilmagan bo‘lsa, qilingan xulosalar xato bo‘lishi tabiiy. 

Masa lan, agarda ma’lumotlarni yig‘ishda so‘rov anketa usuli qo‘llanilsa, tadqiqotchilar to‘g‘ri tanla nishi, 
qayta o‘qitilishi va nazorat qilinishi lozim. Ma’lumotlarni jadvalda tasvirlash asosan kompyuterda amalga 
oshiriladi.

■ Ma’lumotlarning solishtirma tahlili. Bir qator statistik xulosalar va kompyuterda olib borilgan tad-
qiqotlar natijalari asosan jadval ko‘rinishida ifodalanadi. Qo‘lga kiritilgan ma’lumotlarning solishtirma 
tahlili asosan firma va tashkilotlarning faoliyati uchun bir qator maxsus tavsiyalar ishlab chiqish yoki eng 
qulay qarorlarni qabul qilish maqsadida olib boriladi. Ma’lumotlarni solishtirma tahlilidan so‘ng tavsiyalar 
ishlab chiqiladi va bu jarayon tadqiqot olib borishda eng murakkab jarayon bo‘lib hisoblanadi.

■ Hisobot tuzish. Bunda tadqiqotlardan olingan natijalarning taqdimoti juda muhim ahamiyat kasb etadi. 
Agarda olingan ma’lumotlar yetarli darajada tasvirlanmagan bo‘lsa va ushbu ma’lumotlardan menejerlar 
o‘z faoliyati davomida foydalana olmasa, tadqiqotlar olib borishdagi barcha mehnat sarfi va xarajatlar 
besamar ketgan bo‘ladi. Tadqiqotlar olib borishning ushbu bosqichida u yoki bu muammoli vaziyatni 
bartaraf qilish bo‘yicha keltirilgan tavsiyalarni o‘z ichiga qamrab olgan hisobot tuzilishi lozim.

■ Nazorat. Tadqiqotlarni olib borish jarayoni hali yakuniy bo‘lib hisoblanmaydi, chunki qo‘lga kiritilgan 
natijalar hali to‘liq faoliyatga tadbiq qilinmagan bo‘ladi. Turizmda olib borilgan tadqiqotlar – bu pul mab-
lag‘larini investitsiya sifatida kiritilishi va vaqt sarfi. Tadqiqot olib boruvchilarning asosiy, eng muhim 
vazifasi investitsiya sifatida kiritilgan pul mablag‘larining va sarflangan vaqtning samarali natija berishi 
ustidan nazoratni olib borishdan iboratdir.

X U L O S A  V A  T A K L I F L A R
Tadqiqotlar olib borishda birlamchi va ikkilamchi ma’lumotlardan foydalanish mumkin. Birlamchi ma’lumot-

 lar – bu turizm sohasida aniq bir muammoni hal qilish maqsadida birinchi marta yig‘ilgan maxsus ma’lumotlar 
jamlanmasidir. Ikkilamchi ma’lumotlar – bu ilgari boshqa maqsadlar uchun yig‘ilgan ma’lumotlarni ma’lumotlar 
manbaidan foydalanish uchun olingan ma’lumotlardir. Agarda tadqiqotchilar yo‘lovchilardan ularning fikrini va 
munosabatini bilish maqsadida yo‘l-yo‘lakay so‘rov olib borsa unda ular birlamchi ma’lumotni olgan bo‘ladi. 
Agarda ular ilgari yig‘ilgan statistik ma’lumotlarga murojaat qilsa unda ular ikkilamchi ma’lumotlarga murojaat 
qilgan bo‘ladi. Biroq olingan birlamchi ma’lumotlar keyingi qo‘lga kiritilgan ikkilamchi statistik ma’lumotlar bilan 
solishtirilmasa, ma’lum darajada xatolikka yo‘l qo‘yilishi mumkin.

Ikkilamchi ma’lumotlar manbai ichki va tashqi ma’lumotlar manbaiga bo‘linadi. Ichki ma’lumotlar manbaiga 
buxgalteriya balansi ma’lumotlari, moliyaviy natijalar to‘g‘risidagi hisobot ma’lumotlari, turagentlarning taqsimla-
nishi to‘g‘risidagi ma’lumotlar, schet-fakturalar va ilgari olib borilgan tadqiqotlar bo‘yicha tuzilgan hisobot ma’lu-
motlari kiradi. Tashqi ma’lumotlar manbaiga firmaning rasmiy ravishda chop qilingan savdo ko‘rsatkichlariga oid 
ichki hisobot ma’lumotlari, turizm faoliyatiga taalluqli bo‘lgan me’yoriy hujjatlar, gazeta, jurnalda chop qilingan 
ma’lumotlar, aholi soni, demografiyasiga oid boshqa ma’lumotlar kiradi. Ikkilamchi ma’lumotlar ayrim muam-
molarni o‘rganishda yetarli darajada bo‘lsa ulardan foydalanish ayrim sarf xarajatlarning oldini olishi mumkin. 
Biroq ikkilamchi ma’lumotlar tezda eskirishi ham mumkin.

